ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ՕԳՈՍՏԱՍԻ 21-Ի N 1184-Ա ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2025 թվականի օգոստոսի 21-ի N 1184-Ա որոշմամբ հավանության է արժանացել «Համահայկական խաղերի համաշխարհային կոմիտե» հասարակական կազմակերպության (այուհետ՝ Կազմակերպություն) կողմից ներկայացված ներդրումային ծրագիրը, և Հայաստանի Հանրապետության Կոտայքի մարզի Ջրվեժ համայնքի վարչական սահմաններում գտնվող՝ Հայաստանի Հանրապետության սեփականություն հանդիսացող շրջակա միջավայրի նախարարության «Արգելոցապարկային համալիր» պետական ոչ առևտրային կազմակերպության (այսուհետ՝ ՊՈԱԿ) «Ջրվեժ» անտառպարկի 23.3 հա հողամասը, որը կազմակերպությանն է տրամադրվել առանց մրցույթի, կառուցապատման իրավունքով՝ 50 տարի ժամկետով, հանրային, մշակութային և սպորտային հանգստի գոտի կազմակերպելու նպատակով։ Գործող որոշմամբ նաև նախատեսվել է, որ ՊՈԱԿ-ի և Կազմակերպության միջև պետք է կնքվի համապատասխան պայմանագիր։    
Ներդրումային ծրագրով նախատեսվում է Համահայկական խաղերի մարզական ավանի ստեղծում, որը ծառայելու է ոչ միայն Համահայկական ամառային և ձմեռային խաղերի անցկացման ժամանակ որպես մարզիկների կեցության վայր, այլ նաև խաղերից դուրս օգտագործվելու է երիտասարդական տարբեր հավաքների, սփյուռքահայ ուսանողների կեցության, Հայաստան - Սփյուռք բազմաբովանդակ ծրագրերի, ինչպես նաև հանգստի և ժամանցի կազմակերպման նպատակներով։ Ներդրումային ծրագրի ընդհանուր բյուջեն կազմում է շուրջ 20.9 մլրդ ՀՀ դրամ, որն իրականացվելու է 3 փուլով, իսկ ծրագրի ամբողջական իրականացման արդյունքում  ակնկալվում է մինչև 6000 անձ ընդունելու հնարավորություններով ժամանակակից մարզական ավան և շուրջ 1240 նոր աշխատատեղ։ Նախատեսվում է նաև շուրջ 20,000 ծառի տնկում, իսկ կառուցապատման սկզբնական փուլերում օգտագործվելու են կոնստրուկցիոն լուծումներ՝ էկո տնակներ, ճաշարան, բժշկական սպասարկման կենտրոն, ինչպես նաև իրականացվելու են ենթակառուցվածքների բարեկարկգման աշխատաքներ։
Միևնույն ժամանակ, ներդրումային ծրագրի իրականացման սկզբնական փուլը ենթադրում է զգալի ծավալի նախապատրաստական աշխատանքներ և էական կապիտալ ներդրումներ։ Այդ ժամանակահատվածում Կազմակերպությունը հիմնականում կատարելու է ծրագրի մեկնարկի և հետագա զարգացման համար անհրաժեշտ ծախսեր՝ դեռևս առանց գործունեությունից համարժեք եկամուտների ձևավորման։ Այս պայմաններում կառուցապատման իրավունքով հողի տրամադրման պայմանագրով նախատեսվող տարեկան վճարի ամբողջ բեռը Կազմակերպության վրա թողնելը կարող է բացասաբար անդրադառնալ ծրագրի բնականոն մեկնարկի և արդյունավետ իրականացման վրա։ Ուստի առաջացել է գործող որոշման մեջ համապատասխան լրացում կատարելու անհրաժեշտություն՝ առաջին 60 ամիսների ընթացքում պետական աջակցության հատուկ մեխանիզմ նախատեսելու նպատակով։
Բացի այդ, կառուցապատման իրավունքով տրամադրման արդյունքում գեներացված հարկային պարտավորությունների հարցերով իրավական որոշակիություն ապահովելու նպատակով՝ հարցում է ուղարկվել պետական եկամուտների կոմիտե (այսուհետ՝ ՊԵԿ)։ Համաձայն ՊԵԿ-ի կողմից տրամադրված տեղեկատվության՝ գույքի վարձակալության կամ օգտագործման տրամադրումը հարկային օրենսգրքի իմաստով դիտվում է որպես ծառայության մատուցում, իսկ ՊՈԱԿ-ի կողմից համապատասխան պայմաններում իրականացվող գործարքների դեպքում կարող են առաջանալ ԱԱՀ-ով և շահութահարկով պայմանավորված հարկային հետևանքներ։ ՊԵԿ-ը նաև նշել է, որ անհատույց տրամադրված ծառայությունների և այլ նման գործարքների դեպքում գործում են հարկման բազայի որոշման հատուկ կանոններ։ Հետևաբար անհրաժեշտ է կառավարության որոշմամբ հստակ ամրագրել ոչ միայն աջակցման քաղաքական նպատակը, այլև այն իրավական մեխանիզմը, որով առաջին 60 ամիսների ընթացքում կփոխհատուցվեն ինչպես տարեկան վճարը, այնպես էլ տվյալ պայմանագրից անմիջականորեն բխող հարկային պարտավորությունների կատարմանն ուղղվող վճարները։

2. Առաջարկվող կարգավորման բնույթը
Նախագծով առաջարկվում է Հայաստանի Հանրապետության կառավարության 2025 թվականի օգոստոսի 21-ի N 1184-Ա որոշումը լրացնել նոր՝ 4-րդ կետով, որով կսահմանվի, որ կառուցապատման իրավունքով հողի տրամադրման պայմանագրի ուժի մեջ մտնելու օրվանից հաշվարկվող առաջին 60 ամիսների ընթացքում տվյալ պայմանագրով սահմանվող տարեկան վարձավճարի գումարը, ինչպես նաև այդ պայմանագրի կատարման հետևանքով ՊՈԱԿ-ի մոտ առաջացող՝ օրենսդրությամբ սահմանված հարկային պարտավորությունների կատարմանն ուղղվող վճարները փոխհատուցվում են Հայաստանի Հանրապետության պետական բյուջեի միջոցների հաշվին։ Առաջարկվող կարգավորումը չի վերացնում կառուցապատման իրավունքի դիմաց վճարի ինստիտուտը, այլ առաջին 60 ամիսների համար սահմանում է պետական աջակցության ժամանակավոր մեխանիզմ։ Նման մոտեցումն անհրաժեշտ է, քանի որ պետական կամ համայնքային սեփականություն հանդիսացող հողերի կառուցապատման իրավունքի տարեկան վարձավճարի չափը չի կարող պակաս լինել անշարժ գույքի հարկի տարեկան դրույքաչափից, իսկ կառուցապատման իրավունքի պայմանագիրը համարվում է չկնքված, եթե դրանում սահմանված չէ վճարի չափը։
Սույն նախագծով հիմք է ընդունվում այն մոտեցումը, համաձայն որի՝ ՊՈԱԿ-ը պայմանագրի կնքման օրվանից 5 տարվա համար հրաժարվում է ակնկալվող եկամուտից, այսինքն՝ կառուցապատման իրավունքով հողի տրամադրման տարեկան վճարի կազմում 5 տարվա ընթացքում չի ներառվելու ՊՈԱԿ-ի հավելյալ շահույթը և հաշվարկման հիմքում պահպանվելու է միայն օրենքով պարտադիր նվազագույն շեմը, ինչպես նաև այդ շեմից բխող հարկային պարտավորությունները։
Տվյալ դեպքում կառուցապատման իրավունքով տրամադրվող 23.3239 հա մակերեսով հողամասի համար նվազագույն տարեկան վճարի հաշվարկման հիմք է հանդիսանում շուկայական արժեքին մոտարկված կադաստրային արժեքը (բացառությամբ գյուղատնտեսական նշանակության հողամասերի)։ Համաձայն «Անշարժ գույքի հարկով հարկման նպատակով անշարժ գույքի շուկայական արժեքին մոտարկված կադաստրային գնահատման կարգը սահմանելու մասին» օրենքի 3-րդ հոդվածի՝ այդ արժեքը հաշվարկվում է հետևյալ բանաձևով՝ Ահ = Աբհ × Մհ × Գգ, որտեղ Աբհ-ն մեկ քառակուսի մետր մակերեսի բազային արժեքն է՝ 330,000 ՀՀ դրամ, Մհ-ն հողամասի մակերեսն է՝ 233,239 քառ. մետր, իսկ Գգ-ն տարածագնահատման գոտիականության գործակիցն է՝ 0.03186։ Նշված բանաձևով ձևավորվում է մոտ 2.452 մլրդ դրամ կադաստրային մոտարկված արժեք։
Համաձայն Հարկային օրենսգրքի 229-րդ հոդվածի 1-ին մասի 2-րդ կետի «զ» ենթակետի՝ հողերի (բացառությամբ գյուղատնտեսական նշանակության) համար անշարժ գույքի հարկի տարեկան դրույքաչափը կազմում է 1 տոկոս, իսկ նույն օրենսգրքի 233-րդ հոդվածով սահմանված անցումային դրույթի համաձայն՝ 2026 թվականից այդ հարկը հաշվարկվում է ամբողջական՝ 100 տոկոսի չափով։ Հետևաբար, տվյալ հողամասի համար տարեկան նվազագույն վճարի իրավական շեմը կազմում է 24,522,820 ՀՀ դրամ, և քանի որ կազմակերպությունը հրաժարվում է ակնկալվող եկամուտից, նախագծով առաջարկվող փոխհատուցման հիմքում պետք է դրվի հենց այս՝ նվազագույն տարեկան վարձավճարի չափը։
Հարկային պարտավորությունների մասով հիմք է ընդունվում ՊԵԿ-ի տրամադրած պարզաբանման տրամաբանությունը, ըստ որի, գույքի օգտագործման իրավունքի տրամադրումը հարկային իմաստով դիտարկվում է որպես ծառայության մատուցում, իսկ ոչ առևտրային կազմակերպության դեպքում ԱԱՀ պարտավորությունը ծագում է միայն այն դեպքում, երբ կազմակերպությունը տվյալ գործարքի մասով համարվում է ԱԱՀ վճարող։ Հարկային օրենսգրքի 60-րդ հոդվածի համաձայն՝ ծառայության մատուցումը ԱԱՀ-ով հարկման օբյեկտ է, 61-րդ հոդվածի համաձայն՝ ԱԱՀ-ով հարկման բազան, որպես ընդհանուր կանոն, գործարքի արժեքն է՝ առանց ԱԱՀ-ի, իսկ 62-րդ հոդվածի 7-րդ մասով սահմանվում է, որ կառավարության որոշումների հիման վրա իրական արժեքից ցածր արժեքով հատուցմամբ գործարքների դեպքում ԱԱՀ-ով հարկման բազա է համարվում ստացման ենթակա հատուցման գումարը՝ առանց ԱԱՀ-ի։ Անշարժ գույքի՝ վարձակալության կամ անհատույց օգտագործման իրավունքով տրամադրման գործարքների համար Օրենսգրքի 62-րդ հոդվածի 9-րդ մասով սահմանված է հատուկ կանոն, համաձայն որի՝ ԱԱՀ-ով հարկման բազան որոշվում է ընդհանուր կարգով, բայց ոչ պակաս, քան անշարժ գույքի շուկայական արժեքին մոտարկված կադաստրային արժեքի 80 տոկոսի տարեկան 2.5 տոկոսը։ Միևնույն ժամանակ, նույն մասով սահմանված բացառությունը չի կիրառվում, երբ գործարքը կատարվում է այլ կազմակերպության միջոցով։ Հետևաբար՝ եթե ՊՈԱԿ-ը  տվյալ գործարքի մասով հանդիսանում է ԱԱՀ վճարող, ապա ԱԱՀ-ով հարկման բազան հաշվարկվում է ոչ պակաս 49,045,640 դրամի չափով՝ տարեկան կտրվածքով, այսինքն՝ կադաստրային արժեքի 80%-ի տարեկան 2.5%-ը, որի նկատմամբ հաշվարկվող ԱԱՀ-ն կկազմի 9,809,128 դրամ։
Շահութահարկի մասով, ելնելով հաշվարկային մոտեցումից կիրառելի է նաև Հարկային օրենսգրքի 109-րդ հոդվածի 1-ին մասի 2-րդ կետով սահմանված դրույթն, ըստ որի՝ շենքը, շինությունը կամ հողամասը վարձակալության կամ անհատույց օգտագործման հանձնելու գործարքների մասով եկամուտը հաշվարկվում է դրանց կադաստրային արժեքի 80 տոկոսի նկատմամբ տարեկան 2.5 տոկոսից ոչ պակաս։ Նույն հոդվածը նաև սահամնում է, որ հողամասը տրամադրված լինելու դեպքում հիմք է ընդունվում միայն տվյալ հողամասի շուկայական արժեքին մոտարկված կադաստրային արժեքի 80 տոկոսը։ Հետևաբար տվյալ հողամասի համար շահութահարկի նպատակով հաշվարկային եկամուտը կազմում է՝ 2,452,282,000 × 80% × 2.5% = 49,045,640 ՀՀ դրամ։ Քանի որ այս մոտեցմամբ փաստացի տարեկան վճարը սահմանվում է նվազագույն շեմով՝ 24,522,820 դրամ, այսինքն՝ ավելի ցածր, քան նշված 49,045,640 դրամը, շահութահարկի հաշվարկը պետք է կատարվի հենց 49,045,640 դրամ հաշվարկային եկամտից։ Շահութահարկի դրույքաչափը կազմում է 18 տոկոս։
Հաշվարկման նպատակով ընդունելով, որ տվյալ գործարքի հետ անմիջականորեն կապված պարտադիր ծախսեր են հանդիսանում տարեկան նվազագույն վճարի չափը՝ 24,522,820 դրամ, և տվյալ գործարքից հաշվարկվող ԱԱՀ-ն՝ 9,809,128 դրամ, շահութահարկով հարկման բազան կազմում է 19,618,256 դրամ, իսկ շահութահարկը՝ 3,531,286 դրամ։ Այսպիսով, ՊՈԱԿ-ի կողմից, պայմանագրի կնքման օրվանից 60 ամսվա ընթացքում ակնկալվող եկամուտից հրաժարվելու սցենարում տարեկան փոխհատուցման ենթակա գումարները ձևավորվում են հետևյալ կերպ՝ տարեկան նվազագույն վարձավճար՝ 24,522,820 դրամ, ԱԱՀ՝ 9,809,128 դրամ, շահութահարկ՝ 3,531,286 դրամ։ Դրանց հանրագումարը կազմում է 37,863,234 դրամ տարեկան, իսկ առաջին 60 ամիսների համար՝ 189,316,170 դրամ։
Ուստի առաջարկվող կարգավորման էությունը կայանում է նրանում, որ առաջին 60 ամիսների ընթացքում պետական բյուջեի միջոցների հաշվին փոխհատուցվում է ոչ թե ՊՈԱԿ-ի ակնկալվող շահույթը, այլ միայն օրենքով պարտադիր նվազագույն տարեկան վարձավճարը և այդ վճարից բխող հարկային պարտավորությունները։ Այս մոտեցումը մի կողմից ապահովում է կառուցապատման իրավունքի տրամադրման իրավաչափությունը և նվազագույն վճարի պահանջի պահպանումը, մյուս կողմից՝ թույլ է տալիս բացառել լրացուցիչ եկամտի բաղադրիչը և պետական աջակցության շրջանակը սահմանափակել միայն պարտադիր վճարային բեռով։ Սույն հաշվարկը ներկայացվում է որպես նախագծի ֆինանսական ազդեցության գնահատում և կարող է վերջնականապես ճշգրտվել պայմանագրի վերջնական բովանդակության և ՊՈԱԿ-ի հարկային կարգավիճակի հստակեցումից հետո։

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է շրջակա միջավայրի նախարարության կողմից: Նախագծի մշակման ընթացքում հիմք են ընդունվել նաև ՊԵԿ-ի կողմից ներկայացված պարզաբանումները՝ հարկային պարտավորությունների ծագման, ԱԱՀ-ով հարկման օբյեկտի, շահութահարկի հաշվարկման և անհատույց կամ հատուկ պայմաններով տրամադրված ծառայությունների հարկային հետևանքների վերաբերյալ։ Քանի որ գործող որոշման 3-րդ կետի 3-րդ ենթակետով նախատեսված է, որ պայմանագիրը պետք է համաձայնեցվի նաև Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի, կադաստրի կոմիտեի և Հայաստանի Հանրապետության կրթության, գիտության, մշակույթի և սպորտի նախարարության հետ։ Նախագծի հետագա շրջանառության և պայմանագրային կարգավորումների ճշգրտման ընթացքում նշված մարմինների հետ մեկտեղ ներգրավված է լինելու նաև ֆիանանսների նախարարությունն՝ իրենց իրավասությունների շրջանակներում։

4. Ակնկալվող արդյունքը
Նախագծի ընդունման արդյունքում կապահովվի գործող N 1184-Ա որոշմամբ հաստատված ներդրումային ծրագրի իրականացման համար անհրաժեշտ իրավական և ֆինանսական լրացուցիչ պայմանների ձևավորում։ Առաջին 60 ամիսների ընթացքում տարեկան վճարի և տվյայլ պայմանագրից անմիջականորեն բխող հարկային պարտավորությունների փոխհատուցման հնարավորությունը կնվազեցնի ծրագրի մեկնարկային փուլում առաջացող ֆինանսական բեռը, կապահովի ՊՈԱԿ-ի ֆինանսական կայունությունը և կկանխի այն իրավիճակը, երբ պետական որոշմամբ խրախուսվող ներդրումային ծրագիրը կարող է գործնականում բարդանալ կամ դանդաղել հենց վճարային և հարկային բեռի պատճառով։ 
Սպասվում է, որ նախագծի ընդունումը կնպաստի Համահայկական խաղերի մարզական ավանի ստեղծման ծրագրի անխափան իրականացմանը, մարզական և հանրային, մշակութային ենթակառուցվածքների ձևավորմանը, Հայաստան-Սփյուռք  ծրագրերի կազմակերպման համար անհրաժեշտ պայմանների ապահովմանը, նոր աշխատատեղերի ստեղծմանը և շրջակա միջավայրի նկատմամբ բնահեն  լուծումներով ծրագրի իրագործմանը։ Ծրագրի ամբողջական իրականացման արդյունքում նախատեսվում է շուրջ 1240 նոր աշխատատեղ և շուրջ 20,000 ծառի տնկում, ինչը կարող է ունենալ նաև լրացուցիչ սոցիալական, տնտեսական և բնապահպանական դրական ազդեցություն։

5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունումը կհանգեցնի Հայաստանի Հանրապետության պետական բյուջեի ծախսային մասում լրացուցիչ պարտավորությունների առաջացման, քանի որ առաջարկվում է սահմանել, որ կառուցապատման իրավունքով հողի տրամադրման պայմանագրի ուժի մեջ մտնելու օրվանից հաշվարկվող առաջին 60 ամիսների ընթացքում տվյալ պայմանագրով սահմանվող տարեկան վարձավճարի գումարը, ինչպես նաև այդ պայմանագրից բխող հարկային պարտավորությունների կատարմանն ուղղվող գումարները փոխհատուցվում են Հայաստանի Հանրապետության պետական բյուջեի միջոցների հաշվին։ Ընդ որում, պետական կամ համայնքային սեփականության հողամասերի կառուցապատման իրավունքի տարեկան վճարը չի կարող պակաս լինել անշարժ գույքի հարկի տարեկան դրույքաչափից, իսկ ոչ գյուղատնտեսական նշանակության հողերի շուկայական արժեքին մոտարկված կադաստրային արժեքը հաշվարկվում է օրենքով սահմանված բանաձևով։
23.3239 հա մակերեսով հողամասի համար կատարված հաշվարկներով տարեկան նվազագույն վարձավճարի չափը կազմում է 24,522,820 դրամ։ Քանի որ կարգավորումը դիտարկվում է այն սցենարով, երբ ՊՈԱԿ-ը պայմանագրի կնքման օրվանից սկսած 60 ամսվա համար հրաժարվում է ակնկալվող եկամուտից, փոխհատուցման հաշվարկի հիմքում դրվում է ոչ թե հավելյալ եկամուտ պարունակող վարձավճար, այլ միայն օրենքով պահանջվող նվազագույն տարեկան վճարը և դրանից բխող հարկային պարտավորությունները։
[bookmark: _GoBack]Սույն հիմնավորման 2-րդ կետի համատեքստում՝ եթե ՊՈԱԿ-ը տվյալ գործարքի մասով հանդիսանում է ԱԱՀ վճարող, ապա 24,522,820 դրամ տարեկան նվազագույն վճարի նկատմամբ ԱԱՀ-ի գումարը կկազմի 9,809,128 դրամ։ Միաժամանակ՝ շահութահարկի գումարը կարող է կազմել 3,531,286 դրամ։ Այս դեպքում տարեկան փոխհատուցման ենթակա ընդհանուր գումարը կկազմի 37,863,234 դրամ, որից 24,522,820 դրամը՝ տարեկան նվազագույն վարձավճար, 9,809,128 դրամն՝ ԱԱՀ, և 3,531,286 դրամը՝ շահութահարկ։ Առաջին 60 ամիսների համար պետական բյուջեից փոխհատուցման ենթակա ընդհանուր մոտավոր գումարը կկազմի 189,316,170 դրամ։
Միաժամանակ հարկ է նշել, որ հարկային պարտավորությունների վերջնական չափը կախված է ՊՈԱԿ-ի փաստացի հարկային կարգավիճակից և տվյալ հաշվետու ժամանակաշրջաններում կիրառելի հարկային կարգավորումներից։ Հետևաբար նախագծի ընդունմամբ պետական բյուջեի ծախսային մասում պետք է նախատեսվեն լրացուցիչ միջոցներ առնվազն տարեկան 24,522,820 դրամի չափով՝ նվազագույն վարձավճարի փոխհատուցման համար, իսկ ԱԱՀ-ի և շահութահարկի մասով՝ փաստացի առաջացող հարկային պարտավորությունների չափով։ Պետական բյուջեի եկամուտների մասով նախագիծը անմիջական նոր եկամտային հոսք չի ձևավորում, սակայն նախատեսում է ծախսային պարտավորություն՝ կառավարության կողմից հավանության արժանացած ներդրումային ծրագրի մեկնարկային փուլի աջակցության նպատակով։

6. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ»
Որոշման նախագիծը բխում է Հայաստանի Հանրապետության Ֆիզիկական կուլտուրայի և սպորտի մասին և Մանկապատանեկան սպորտի մասին օրենքների դրույթներից: Նախագիծն առնչվում է ֆիզիկական կուլտուրայի և սպորտի զարգացման քաղաքականությանը, միտված է սպորտային ավանի և բազմաֆունկցիոնալ մարզական ենթակառուցվածքների ձևավորմանը, ինչը համահունչ է Հայաստանի Հանրապետության ֆիզիկական կուլտուրայի և սպորտի զարգացման 2024-2030 թվականների ռազմավարությունը։

